
Agor drysau i gyflogaeth i oedolion ag anableddau dysgu
Canllaw i weithwyr cymdeithasol yng Ngogledd Cymru 

Newid rhagdybiaethau, agor cyfleoedd
Dylai cyflogaeth fod yn opsiwn go iawn a gwerthfawr i bawb, gan gynnwys pobl ag anableddau dysgu. Ac eto, yn rhy aml, dim ond dewisiadau cyfyngedig sy’n cael eu cynnig i bobl ifanc ac oedolion, a’r rheiny fel arfer yn lleoliadau di-dâl neu wasanaethau dydd nad ydynt, efallai, yn adlewyrchu eu potensial na'u dyheadau.
Gall y profiadau hyn fod yn ddefnyddiol pan fyddan nhw’n rhan o lwybr sydd wedi'i gynllunio'n dda, ond os mai’r rhain fydd yr unig gynnig, maent yn anfon neges: “Dydy gwaith â thâl ddim ar dy gyfer di.”
Mae'r canllaw hwn yn annog gweithwyr cymdeithasol i ail-fframio eu rôl: o reoli gwasanaethau i alluogi cyflogaeth. Mae'n rhoi strategaethau ymarferol i helpu pobl ag anableddau dysgu archwilio amrywiaeth ehangach o rolau ystyrlon – boed mewn technoleg, y celfyddydau, lletygarwch, manwerthu, neu hyd yn oed hunangyflogaeth.
Yng Ngogledd Cymru, credir bod llai na 5% o oedolion ag anabledd dysgu mewn gwaith â thâl. Mae strategaethau lleol bellach yn blaenoriaethu cyflogaeth â chymorth, hyfforddiant swyddi, a dylunio swyddi wedi'i deilwra i newid hynny.

Pam mae Gwaith â Thâl yn Bwysig
Mae gwaith â thâl yn cynnig mwy na chyflog. I bobl ag anabledd dysgu, mae'n cynnig:
· Hunaniaeth: mae gwaith yn rhoi rôl gymdeithasol werthfawr ac ymdeimlad o gyfraniad.
· Cynhwysiant Cymdeithasol: mae cyflogaeth yn cysylltu pobl â rhwydweithiau cymdeithasol a chymunedau ehangach.
· Annibyniaeth: mae incwm yn galluogi dewis ac yn lleihau dibyniaeth ar wasanaethau.
· Cynnydd mewn llesiant: Mae trefn arferol, pwrpas a chyflawniad yn hybu iechyd a lles.
Mae llawer o bobl ag anabledd dysgu eisiau gweithio.

Cydnabod gwerth profiadau gwahanol
Gall rhai rolau, fel gwirfoddoli mewn siop elusen neu leoliad gwaith tymor byr mewn caffi, fod yn gyfuniad gwych os ydyn nhw’n cael eu dewis, yn hytrach na’u cymryd yn ganiataol. Gall y rhain feithrin hyder, datblygu sgiliau, neu fod yn gerrig camu.
Nid y rôl ei hun yw'r broblem, ond pan mai hwnnw yw’r unig lwybr sy'n cael ei gyflwyno.

O ofal i gyfraniad: yr hyn y gall gweithwyr proffesiynol ei wneud
Yn aml, gweithwyr proffesiynol yw'r bont rhwng potensial a chyfle. Mae'r newid yn golygu:
Osgoi:
· Gwneud rhagdybiaethau am allu neu risg
· Cynnig rolau di-dâl fel y dewis diofyn
· Defnyddio lleoliadau nad ydynt yn arwain at dwf na dewis
Cofleidio:
· Sgyrsiau sy'n canolbwyntio ar waith yn gynnar
· Cryfderau unigol, nid diffygion
· Y model cyflogaeth â chymorth sy'n defnyddio offerynnau fel hyfforddiant swydd a chyflogaeth wedi'i haddasu, a chymorth ymarferol yn y swydd.



Astudiaethau Achos
Astudiaeth Achos – Ynys Môn:
Mae Steven yn ddyn ifanc sy'n gwybod beth mae ei eisiau: gwaith â thâl, nid dim ond rhywbeth i basio amser. Ar ôl cwrdd â'i Gydlynydd Llwybr Cyflogaeth, cafodd gymorth i gael mynediad at ei wasanaeth cyflogaeth â chymorth lleol. Gosododd Steven ei fryd ar ddod yn fecanig ac roedd yn benderfynol o ddilyn y llwybr hwnnw. Er gwaethaf pryder a dechrau anodd, ffonio i mewn yn sâl a chael trafferth mynychu ei gwrs mecanig ar ei ben ei hun, fe wnaeth Steven ddyfalbarhau gyda chefnogaeth dyner a chyson gan ei hyfforddwr swydd. Unwaith yr oedd wedi ymgyfarwyddo â'r lleoliad a chael sicrwydd gan ymweliad cyflwyno, roedd wedi magu’r hyder i fynd ar ei ben ei hun.
Pan fethodd lleoliad posibl mewn garej a phan arweiniodd ceisiadau am swyddi at gael ei wrthod dro ar ôl tro, cafodd effaith ar ysbryd Steven. Roedd yn gwrthwynebu gwirfoddoli i ddechrau, gan ei weld fel cam oddi wrth ei nod. Ond ymhen amser, cytunodd i roi cynnig ar leoliad mewn siop elusen yng Nghaergybi. Tyfodd yr un diwrnod yr wythnos hwnnw’n rhywbeth mwy, cynigiwyd oriau ychwanegol iddo ac mae bellach yn cael ei ystyried ar gyfer gwaith â thâl. Mae Steven yn teimlo ei fod yn cael ei werthfawrogi, ei weld, a'i ymddiried ynddo, sy’n beth newydd iddo. Ar un adeg cafodd ei labelu fel rhywun "na ddaw dim byth ohono," ac mae ef bellach yn dangos beth sy'n bosibl pan fydd cefnogaeth yn cwrdd â phenderfyniad.
Astudiaeth Achos – Gwynedd:
Pan ddechreuodd Emyr yn yr ysgol uwchradd doedd e ddim yn gallu darllen nac ysgrifennu na dweud faint o’r gloch yw hi. Gyda chefnogaeth yn yr ysgol, dysgodd lythrennedd a dweud faint o’r gloch yw hi, ond pan adawodd addysg cafodd drafferth cael gwaith. Gwnaeth ychydig o waith yma ac acw; golchi llestri, gwaith caffi, gwaith ffatri – y cyfan fel swyddi arian parod, ond am flynyddoedd lawer, ni allai ddod o hyd i unrhyw beth parhaol nac unrhyw beth roedd o’n ei fwynhau. Yn y cyfamser, roedd angen iddo fod gartref lawer o’r amser i helpu i ofalu am aelod o'r teulu a oedd yn sâl. Pan fu farw ei fam, penderfynodd ei fod eisiau byw'n annibynnol a chael swydd o'r diwedd.
Dechreuodd Emyr weithio gyda hyfforddwr swyddi a dysgodd sgiliau cyfweliad. Gyda chefnogaeth, gwnaeth gais am swydd glanhau yn ei ysgol leol. Nawr mae'n ymfalchïo yn ei waith glanhau yno ychydig ddyddiau'r wythnos ac mae hefyd wedi dechrau gwirfoddoli yn yr ysgol, gan weithio gyda'r plant, cefnogi eu sgiliau llythrennedd a dysgu trwy chwarae, yn ogystal â'u goruchwylio. Mae ei hyder wedi tyfu ac mae wedi sylweddoli mai ei swydd ddelfrydol fyddai swydd cynorthwyydd ystafell ddosbarth. Mae wedi gwneud cais yn ddiweddar am swydd cynorthwyydd ystafell ddosbarth yn yr un uned Sgiliau Byw Annibynnol y mynychodd ei hun.


Camau ymarferol ar gyfer timau rheng flaen
Dechrau'n Gynnar
· Cyflwyno cyflogaeth fel disgwyliad o ddechrau’r glasoed, pan fo’n briodol.
· Gwreiddio trafodaethau sy'n canolbwyntio ar waith mewn sgyrsiau 'beth sy'n bwysig', cynlluniau pontio, cynllunio gofal ac adolygiadau. 
· Defnyddio adnoddau a dulliau sy'n seiliedig ar gryfderau i helpu unigolion i nodi eu cryfderau, eu dewisiadau, a'u hanghenion cymorth sy'n gysylltiedig â chyflogaeth, er enghraifft, cynllunio sy'n canolbwyntio ar y person.
· Annog cyfranogiad teuluol o’r cychwyn cyntaf – meithrin hyder, ateb pryderon.
Canolbwyntio ar Ddyheadau Go Iawn 
· Diffinio "gwaith go iawn" fel rolau gwerthfawr, â thâl, mewn lleoliadau cynhwysol, wedi'u teilwra i'r person.
· Blaenoriaethu rolau y mae pobl eu heisiau – nid dim ond y rhai sydd ar gael.
· Asesu lleoliadau di-dâl neu wasanaethau dydd yn ofalus: a ydyn nhw'n cynnig dilyniant, dewis, ydyn nhw’n berthnasol?
Canolbwyntio ar Gryfderau a Diddordebau
· Cynnal sgyrsiau gyrfa ystyrlon.
· Defnyddio adnoddau sy'n tynnu sylw at alluoedd unigol, nid cyfyngiadau yn unig.
Pontio'r Bylchau 
· Hwyluso cynllunio ar y cyd rhwng ysgolion, colegau, teuluoedd, gweithwyr cymdeithasol a thimau cyflogaeth.
· Defnyddio cynllunio pontio wedi'i gyd-gynhyrchu, sy'n canolbwyntio ar y person.
· Sicrhau cysondeb o ran cefnogaeth yn ystod ac ar ôl cyfnodau pontio.

Goresgyn Rhwystrau Cyffredin
Mae rhwystrau yn aml yn systemig yn fwy nag unigol:
· Pryderon Teuluol: Gellir lleddfu ofnau ynghylch diogelwch, sefydlogrwydd a cholli budd-daliadau trwy gyfathrebu da a chanllawiau ar fudd-daliadau.
· Mythau a Chyflogwyr: Gall cyflogwyr danamcangyfrif galluoedd. Mae gwasanaethau cyflogaeth â chymorth yn fedrus wrth gyfryngu, addysgu a chefnogi recriwtio cynhwysol.
· Bylchau Gwasanaeth: Gall diffyg gwasanaethau cydgysylltiedig rwystro pontio. Mae eiriol dros lwybrau cymorth integredig yn hanfodol.
· Cyfyngiadau Polisi: Rhaid mynd i'r afael â'r "trap budd-daliadau" drwy weithio gyda theuluoedd a chynghorwyr i sicrhau nad yw cyflogaeth yn arwain at galedi ariannol.

Camau nesaf
Dechreuwch sgyrsiau’n gynnar gyda phobl ifanc ac oedolion ag anabledd dysgu. Darganfyddwch gymaint ag y gallwch am:
· Nodau a dyheadau bywyd y person a sut y gallai swydd â thâl fodloni'r rhain. I lawer o bobl, mae gwaith yn fwy na chyflog, mae'n ymwneud â hunaniaeth a chysylltiad cymdeithasol. 
· Eich Cydlynydd Llwybr Cyflogaeth lleol. Yng Ngogledd Cymru, er enghraifft, mae gan bob tîm gwaith cymdeithasol ar gyfer pobl ag anabledd dysgu Gydlynydd Llwybr Cyflogaeth. Eu gwaith yw helpu pobl ag anableddau dysgu i benderfynu a yw gwaith yn iawn iddyn nhw a'u cysylltu â'u Gwasanaeth Cyflogaeth â Chymorth lleol.
· Gwasanaethau Cyflogaeth â Chymorth yn eich ardal, yn enwedig y rhai sydd wedi'u hachredu o dan Fframwaith Ansawdd Cyflogaeth â Chymorth BASE UK. Maen nhw'n helpu pobl i ddod o hyd i'r swydd iawn iddyn nhw, dysgu amdani, ei sicrhau, a’i chadw hi, ac yn cefnogi sefydliadau i gyflogi mwy o bobl ag anableddau dysgu.
· Gwasanaethau neu gyfleoedd y mae eich tîm gwaith cymdeithasol yn eu darparu, neu gyllid, a all helpu i greu proffil sy'n canolbwyntio ar y person neu ddatblygu sgiliau ar gyfer dilyniant.



Darperir yr holl wybodaeth a dyfyniadau fel rhan o brosiect Hybu cyflogaeth i bobl ag anabledd dysgu IMPACT. Am ragor o wybodaeth am IMPACT ewch i https://impact.bham.ac.uk/

